
	УЯНГЫН ХАЛИЛ БА УЯХАН ХАРУУСЛЫН ТУХАЙ

	Өөр бусад улс орныг бодвол манайд зон олон маань яруу найргийг илүү шимтэн сонирхох болж бүр амин хэрэгцээ шигээ үздэг нь ялангуяа гаднынхны анхаарлыг татсаар байна. Бодохул, энэ бүхэн яах ч аргагүй чехийн ард түмний сүүлийн дөрвөн зуун жилийн түүх, XIX зууны эхэн үеийн манай үндэсний сэргэн мандалтын үйл явдлуудтай холбоотой юм. Гучин жилийн дайнд бид улс төрийн тусгаар тогтнолоо алдаад зогсоогүй улс төр, оюуны гүнзгий уналтад орсон. Юу гэвэл үндэсний үзлийн тэргүүн магнайд явсан хүмүүсийн маань олонх нь баригдан цаазлагдаж, нөгөө хэсэг нь гадаадад зугтан зайлсан байв. Үндэсний хэл гандан буурч, соёлын хөгжил тасрахын зэрэгцээ германчлал, католик шашны бурангуй ноёрхол газар авсаар байлаа.

	Харин XIX зууны эхэн үеэс францын их хувьсгал, романтизмын нөлөөгөөр шинэлэг ардчилсан үзэл нэвтэрч, үндэсний хэл соёлоо сэргээх эрмэлзэл идэвхжиж ирсэн. Улс үндсээ аврах, авч үлдэх гол тулгуур нь үндэсний хэл, соёл байсан юм. Урлаг утга зохиол дахь чухал цөм нь яруу найраг байсан бөгөөд энэ чухал жанрыг манай ард түмэн чехийн соёлын амьдралыг өөд татах гол хөшүүрэг гэж үзэж байсан нь учиртай. Юу гэвэл үндэсний тэмцлийн манлайлах хүч мөхөстөх үед ард түмэн шинийг эрэлхийлэхийн зэрэгцээ оюун санааныхаа нөөц баялгийг хайрлан хамгаалахад анхаарч байлаа. Чухамхүү энд өнгөрсөн зууны туршид үндэсний соёлын хөгжилд яруу найраг урагш зүтгэх хүч болж байв. Түүнчлэн шинэ зууны эхээр болон дэлхийн хоёр дайны завсар үед гадаад дотоодын элдэв хориг саад ихсэж, цензуртэй халз тулгарч байсан ч ард түмний маань оюун билэг мохоогүй, соёлын үнэт өвийг шинээр бүтээж ирсэн байна. Үүний дотор яруу найргийн бүтээлүүд зохих хувь нэмрээ оруулж ялангуяа II дайны дараах сүүлийн гуч гаруй жилд байр суурь нь мэдэгдэхүйц бэхжилээ.

	Яруу найраг юуны өмнө хүн ардын сэтгэлийн гүнд нэвтэрч жаргал зовлонгийн нарийн өнгө аяст нийцсэн уянгын яруу хэллэг, дуу хоолойгоор амьдралыг дүрсэлж байлаа. Тэгэхэд зарим нэгэн улс оронд яруу найраг тусгай үүрэг даалгавар гүйцэтгэн амьдралын үнэнийг нуун далдлах, бузар явдлыг цагаатган цайруулахад хүрч, шашны номлол өөрийн сүүдэр нөлөөг тусгаж ирсэн олон баримт байна. Зарим ард түмэн өөрийн хувь заяаны зургийг нүсэр жүжиглэлээс олж хардаг бол зарим нь улс төрийн удирдагчдын үг ярианаас сонсдог байв. Тэрчлэн тавьсан асуулт, авсан хариултаа их сэтгэгчид, мэргэн ухаантнуудынхаа нүүр царайнаас таньж мэддэг хүн ард, газар орон ч байсан. Хааяа тэдний үүргийг сэтгүүлчид, мэдээллийн хэрэгсэл гүйцэтгэдэг тал ч байдаг. Манайд яруу найргийн тэнгэрлэг оюун санааг илэрхийлэгчээр шүлэгчдээ барьцаалан тэднээр хүсэл мөрөөдөл, сэтгэл зоригоо дуудуулах дуртай. Өнгөцхөн бодоход яруу найргийн иймэрхүү хэв жаяг цаашид ч үргэлжилсээр байх болов уу. Ямар ч байсан яруу найрагчид, шүлэгчид маань ард түмний сэтгэлийн толь байсан, өнөө үед, цаашид ч байсаар байна гэж итгэнэм. Шүлэгчийн сэтгэлийн долгисол, оргилуун хөөрөлд ард нийтээрээ дассан тул өнгө аясыг нь анддаггүй. Шүлэгчийн нүдээр юмыг харах шал өөр л дөө. Харин үзэгдэл юманд нөгөө тал гэж байх уу? Байдаг бол, яруу найргийн хэтрүүлэг, сэтгэлийн хөөрөл нь соёлын амьдралд их, бага хэмжээгээр тэнцвэргүй байдал, хэлбэлзэл үүсгэх үү?

	Улс үндэстнүүдийн үүх түүхээс харахад үйл явдлын өнгөрсөн, өнөө, ирээдүйн жинхэнэ утга учрыг яруу хэллэг, уянгын ид шидийн хүчээр илэрхийлж ирсэн цаг үе байжээ. Чухамхүү яруу найргийн сэтгэлгээ, хошигнол, түүнд заяагдсан мөн чанар л юмсын утга учрыг нээж, бас шаардлагатай үед хэрэгтэй бүхнээ хөндлөнгийн хараанаас хааж хамгаалж чаддаг байсан гэж хэлж болно. Манай оронд улс төрийн эрх чөлөө хаагдмал байх үед ард түмэн бухимдал, хорсол, хилэгнэлээ зөвхөн яруу найрагт шингээж, түүний хурц, яруу тунгалаг хэлээр илчилж, илэрхийлж байсан нь сонин бөгөөд сургамжтай. Тэр үед уран сайхны арга хэлбэрт тулгуурласан хэтрүүлгийн өвөрмөц эрх чөлөө байсныг би мартдаггүй юм. Яруу найрагч, шүлэгч болж төрсөн хүний хувьд сэтгэлийн цаанаас ундарсан энэ халуун хайрыг шүтэж, асуудал бүрд хүндэтгэлтэй хандахаас өөр эрхэм зорилго надад байгаагүй. Яруу найраг, уянгын шүлэглэлд сэтгэлээ өгөх, түүнээс таашаал хүртдэг байх нь тэнгэрлэг сэтгэлгээний нандин чанар гэдэгт эргэлзэх юун. Юмны жинхэнэ утга учир, түүнийг танин мэдэх ойлгомж, ургуулан бодох чадамж хоёр бол бие биеийг тэжээн тэтгэх их хүч болдог. Яруу найргийн хүний сэтгэл зүрхэнд нэвтрэх гэрэл гэгээ, уран увдис хэчнээн хүчтэй байх тусам бодит үнэнийг нээх чадвар төдий чинээ өргөн дэлгэр байна. Энэ бол уран яруу уянгын бүхнээс ялгарах онцгой шинж чанар юм.

	Уянгын яруу найраг бол утга учрын, бодох сэтгэлийн зангилаа, хийсвэрлэгч сэтгэлгээний цоожийг тайлагч, түүний нарийн нүхээр амьдралыг харж чаддаг ид шидийн гайхамшиг юм. Онгод омогшил бол энд сэтгэлийг нураан оюун бодлын гүнд хуралдсан асар их эрчийг булгилуулан гаргагч хүч билээ.

	Хувь хүний амьдралыг аз жаргалтай, нийгмийн соёлыг өвтэгш хөгжилтэй байхад хүний зүрх сэтгэлээс гадна оюун бодол мөнхийн байр эзэлж ирсэн. Соёлын олон хэлбэр, салаа салбарын хөгжилгүйгээр соёл гэгээрэл зогсонги байдал, уналтад орж болно. Соёлын жинхэнэ утга учир, үнэ цэнэ, хүч чадал, эрийн цээнд хүрсэн байдал нь хүн нийгмийн оюун санааны хэрэгцээ шаардлагыг хэр зэрэг бүрэн дүүрэн хангаж буйгаар хэмжигдэнэ. Гэвч сэтгэлийн нарийн учиг, утгын чимэгт хэт хүлэгдсэн лиризм нь ухамсар дээр суурилсан, задлан шинжлэх, шүүмжлэх аяс бүхий яруу найргаас хэр хол байна вэ? Эсвэл зөвхөн эрч хүч, хэт оргилуун чанарыг шүтэгч соёлын өв уламжлалыг чухалчлах нь зөв үү? Соёлын хөгжил дэх энэ мэтийн гол төлөв нэг талын баримжаатай уянгын яруу найраг нийгмийн өмнө хүлээсэн үүргийг өргөн хүрээнд бүрэн дүүрэн биелүүлж чадах уу? Эсвэл лиризмд хэт их зай тавьсан нийгэм өөрөө амьдрах хувь тавилангаа хэн нэгэнд даатгах уу?

	Нэг зүйлд би огт санаа зовохгүй байна. Юу гэвэл ухамсарт бат тулгуурласан, бодит үнэний тусгал, уялдаа холбоог зөв зохицуулдаг соёлын аль ч салбар харьцангуй чөлөөтэй хөгжих боломжтой юм. Харин сэтгэлийн оргилуун хөөрөл, онгодоор жигүүрлэсэн уянгын яруу найраг давын өмнө ёс суртахуунгүй байхаас татгалзахын зэрэгцээ хөндлөнгийн элдэв дайралт давшилтыг ухаалгаар няцаан хөгжих ёстой. Иймд оюуны бүтээл орчин үедээ зөв үнэлэгдэхийн хамт соёлын амьдралын баялаг туршлага дунд танин мэдэхүйн их хүчийг хуримтлуулан, нийгэмдээ өөрийн нөлөөлөл, ашиг тусыг өгөх болно. Эндээс чухамдаа оюуны соёлын өрнөл, сэргэн мандалтын зам эхэлнэ. Хөгжлийн энэ замд бүрхэг харанхуй, үл ойлголцох зэрэг саад бэрхшээл тохиолдох нь мэдээж боловч тэдгээрийг орчин цагийн соёлын хөгжил хөдөлгөөний нэг онцлог, нэг чухал асуудал гэж үзвэл зохино. Ийм үед бидний гол зорилт юуны өмнө оюун санааны хомсдол, хоцрогдолтой эрс тэмцэж шинэ арга, шинэлэг хэлбэрт шилжин, ойртон буй техникийн шинэ зууны босгыг амжилттай даван алхах сэтгэл зүйн болон бусад талын бэлтгэлтэй байхад оршино.

	Бодвоос дээр дурдсан үндсэн чиглэл, хөндсөн асуудлуудын аль аль нь чухал, гэвч би цааш нь дэлгэрүүлж ярихыг илүүц гэж үзэж байна. Харин хүний оюун билгийн уянгалаг оргилуун хөөрлийн тэнгэрлэг цог золбоог зохиолч бүхэн шүтэж байдгийг, бас түүний сөрөн зогсдог уншигч, сонсогч энд тэнд мэр сэр байдгийг үгүйсгэх аргагүй. Энэ бүгд үндэсний соёлын хөгжил, цаашдын чиг хандлагад нөлөөтэй хэвээр байх нь тийм ч хачирхмаар, бас гутамшигтай зүйл биш гэж бодно.

	Соёл урлаг болон яруу найргийн санд байж болох уянгын оргилуун хөөрөл зарим үед үнэхээр дутмаг байгаад санаа зовох юм. Одоо энэ тухай маш бага ярьж, бичиж байна. Тэр ч бүү хэл, хаа нэгтээ бичсэн, туурвисан зүйлийг үзээд санаа зовох ч бий. Нэг л хачин санагдана. Заримдаа бид эртний романтик театрын хөшигний ард орчхоод байгаа ч юм шиг, эсвэл үзэшгүй муухай, амьдралд байж боломгүй балай зургууд нүдэнд тусаад байх шиг. Энд гол нь яруу уран сайхны эрч хүч, цоглог тэмүүлэл гээгдээд, харин түүний оронд аар саархан юмс, ихэвчлэн ахуйн хэрэглээний гэмээр зураг чимэг, хоосон бардамнал, хулчгар гансрал олонтоо давтагдаж байна. Сэтгэлийн оргилуун хөөрөл бол баатарлаг үйлсийн дуулал, амь хайргүй чин үнэнч зориг, хосгүй хайр дурлалын мөнхийн уриа юм. Баатарлаг үйлс гэдэг нэр томьёог би хуучин түүх, сурах бичигт байдаг нэрээр нь төсөөлмөөргүй байна. Энд зэр зэвсэг хангинуулагч биш, харин нөр их хөдөлмөрийн эзэн, энгийн даруу, соёлжсон эр зоригоороо иргэншсэн, цоо шинэ үзэл бодол өвөрлөсөн жирийн хүн байх ёстой гэж бодож байна.

	Соёл гэдэг том нэрд үргэлжид мөнхийн тавилантай, хүний дээд хүсэл мөрөөдлийн бүрэн цогцолбор, сэтгэл, бие хоёроос ургасан гэгээ гэрэлтэй бүхэн харьяалагдана. Харин эдгээрийг зөв үнэлж зохих байранд нь тавьж чадах авьяас билэг, уужуу ухаан бидэнд байх ёстой.

	Үүнтэй холбогдуулан юу хэлж болох вэ? Юуны түрүүнд оргилуун хөөр баяслыг түүний зориг баатарлаг сэтгэлгээтэй холбон хатуу ойлгоё гэвэл, нэгд асуудлаа гүн бат танин мэдэх, хоёрт эрүүл ухаанаар шүүмжлэлтэй хандах хэрэгтэй. Эс тэгвэл хамгийн гярхай, хашир яруу найрагч ч зөвхөн өөрийн субъектийг онилоод бусад ертөнцтэй амин холбоо бүхий өөр субъектийг, объект субъектийн нэгдмэл тогтолцоог орхигдуулахад хүрнэ. Үүнээс гадна аливаа зөрчил тэмцэл чухам юунаас үүсэл гаралтай, юу болох, юунд хүргэхийг олж хараагүй нөхцөлд оргилуун хөөрлийн хэмнэл алдагдах нь маргаангүй. Ер нь уран бүтээл, тухайлбал яруу найраг цаг үеэ яруу сайхнаар биш юм аа гэхэд өөр арга хэлбэрээр цогц мэдэрч чадвал манай соёл төгс төгөлдөр хөгжих нэг нөхцөл нь бүрэлдэнэ. Эс тэгвэл яруу найрагт эцсийн бүлэгт өөрөө өөрийгөө золиослох зориг ч дутах биз ээ. Ингэхэд хүрвэл соёл урлагийн, тэр дундаа яруу найргийн эрх ашиг, амин чухал сонирхол хүчтэй хөндөгдөх болно.

	Утга зохиол бол ухаан тэлэх соёл. Соёл хэчнээн нэвтэрхий байх тусам яруу найрагт ногдох ачаа ихэснэ. Оргилуун хүсэл мөрөөдөл хүний аз жаргал, баяр баясгалангийн хажуугаар амьдралын драма, амьд эмгэнэлийн гаслан зовлонтой нүүр учирна. Энэ бүхэн өөр өөрийн сонголт, шийдлийг нэхэх, эрж хайх эрхтэй.

	Эмгэнэлт сэдвийн уран бүтээлд нийгэм, улс төр, зан суртахууны нэн чухал, ярвигтай олон асуудал бөөгнөрч ямар нэгэн гарц шаардана. Жишээ нь, ашиг сонирхлын өрсөлдөөнөөс төрсөн эмгэнэлт сэдэлтэй уран бүтээл хүний хувь заяа, нийгмийн хөгжилд яруу тод хариулт өгөх аргаар өөрийгөө ганцаардлын урхинаас чөлөөлөх үүрэгтэй байдаг. Эмгэнэлийн гэгдэх бусад уран бүтээлээс "ганцаардлын" гэх яруу найраг, шүлгийн төрөл юугаар ялгагдах вэ гэвэл, юуны өмнө уран яруу уянгын хөөрөл нь учир утгын товч бөгөөд огцом тайлал зэргээрээ онцлог юм. Энэ нь ялагдал дундаас ялалт авчрах, ялалт дундаас ялагдлыг олж харах, ер нь ялалт, ялагдал гэж юу байж болохыг ойлгуулах сэнхрүүлэх увдистайд оршино.

	Эмгэнэл бүрд учир шалтгаан олон байдаг ч би уянгын яруу найргийн бурхан шүтэгчийн хувьд гунигт явдлыг хөхиүлэн хөгжөөгч бус, харин сэтгэл шимшрүүлсэн агшин бүрийг соргогоор ажиглан уяхан харуусал өвөрлөж явдаг нэгэн билээ.

	Оюун билгийн уянгын халил бол их төлөв хувь хүнийх бөгөөд дотоод ертөнцөө бодит объекттой дүйцүүлэх, харьцуулах сэтгэлгээний ойлт, тусгал байдаг. Энд уянгын халил онгод орох үе нь объект субъектийн уялдаа, солбицлыг төдийлөн анзаардаггүй тал бий. Тиймээс "би" бодит үнэнтэй, миний ухамсар гадаад ертөнцтэй чухам юугаар, яаж холбогдож буйг олж хараагүйгээс эцэст нь үл эвлэрэх орчин үүсэж болдог. Энэ ан цав даамжрахад хүрвэл эрх мэдэл оюун ухааны хооронд, улс төр-ёс суртахууны хооронд сөргөлдөөн үүсэх магадлал нэмэгдэнэ. Яруу найрагчийн субъектийн хувьд хоосон мөрөөдөл бодитой, бодит үнэн хий үзэгдэл мэт төсөөлөгдөж болно. Эдгээрийг уянгын яруу найраг төдий л онцлон сонирхдоггүйн учир нь утга санааны төвлөрөл, үйл явдлын холбоос төдий л их байр эзэлдэггүйд байх шиг. Харин оргилуун хөөрлийн "Би" дээрх зөрчил, ялгаануудын нарийн учир шалтгааныг мэддэг бөгөөд өөрийн эсрэг талтай учирвал зүгээр өнгөрдөггүй онцлогтой. Энд хоёр боломж, хоёр хувилбар байвч аль нэг талаар сөргөлдөөнд ороход бэлэн байна. Ийм сонин хувь тавилан эсрэг талуудаа хөдөлгөөнд уриалах нь олонтоо. Энэ бүхний эхлэл нь сэтгэл санаа тавгүйтэх, онгод төөрөх зэрэг хэв шинж мөн боловч сэтгэлийн хөөрлийн туйлын хүсэл зорилго нь одоо байгааг бус, огт өөр шинэ, ухаалаг хийморьлог, ер бусын сайн сайханд хүрэх тэмүүлэл юм. Харин энэ бүгдийгээ шударга ёс, эрх, эрх чөлөө, хүний нэр төрөөр овоглох, хаяглахыг эрмэлзэх нь олзуурхууштай зүйл билээ.

	Бидэнд байгаа цөөн бүтээлээс харахад дээрх омголон сэтгэлийн хөөрөл заримдаа хүчгүйдэж, хөгжил хөдөлгөөний гол талбараас аажим холдох, элбэж жигдрүүлсэн найрал хөг аялгуу нь саармагжин сарних, тэр ч байтугай утга учраа гээхэд хүрдэг гэм бий. Омголон сэтгэлийн хөөрөл заримдаа дургүй хүргэх, зэвүүцэл төрүүлэхээр илэрч болох ч түүнийг унтрааж бөхөөж үл болно. Нэгэнт дүрэлзсэн энэ гал бол зориг баатарлагийн уриа, хэрэгтэй цаг үе тохиовол өөрөөрөө зорьсон үйлстээ зул барих сэтгэлийн их тэнхээ эрч чадал болдог.

	Утга уянгын оргилуун хөөрлийн нэг гол зорилго бол манай уран бүтээлийн өв уламжлалд түшиглэн гоо сайхны мэдрэмж, амьдрахын өрнөл тэмүүллийг өсгөн үржүүлэх явдал билээ. Үүний тулд уран бүтээл бүр өөрийн үнэ цэнэ, нэр нүүр, тэргүүлэх нөлөөлөлд анхаарч, утга, хэлбэрийн сонгомол, шинэ, төгс чанарыг сорчлон цогцлуулах үүрэгтэй. Утга уянгын оргилуун хөөрөл зөвхөн өнөөдрийн хөрсөн дээр бус, цаг үеэ ямагт урагш харж, орчны агаарт согтолгүй, гашуун нясуун амтнаас зугталгүй зориг дүүрэн хөгжих жамтай гэж бодож байна. Энд эзэн зохиолчийн хувийн сахилга, сэдвээ чөлөөтэй сонгох эрх чухал боловч хийснийхээ төлөө хариуцлага хүлээх эр зоригтой байвал зохино. Энэ бүгд өнгөц харвал амархан мэт бодогдож болно. Харин хүйтэн сэтгэлээр хайнга хандаж арилшгүй буруутан болохоос сэрэмжилбэл илүүдэхгүй. Бурхан Таныг өршөөг!

	Яруу найргийн сэтгэлийн хөөрөл бол урагш тэмүүлэх, гүйцэж түрүүлэхийн хүслэн, эрхэм чанар, чадвар юм. Ард түмэн, улс нийгэм маань мухар гудамж, хөлдүү цэгээс гарч явах ёстой. Өөр замаар бол эрх мэдэлтнүүдийн мунхаглал, хэлмэгдүүлэлт, бурангуй явдал газар авна. Харин яруу найргийн оргилуун хөөрлийн жинхэнэ сэтгэл, сэтгэлгээгүйгээр шударга ёс, үнэн ялж байсангүй, ялах ч үгүй. Оргилуун сэтгэлийн хөөрөл, сэтгэлгээний цэвэр ариун уур амьсгал биднийг гэгээрүүлэхдээ аймшигт үйл явдал, байгалийн гамшиг, хувь заяаны золгүй эргүүлгээс татан гаргах увдистай гэхэд юу нь буруу байх билээ. Учир нь яруу найрагт шингэсэн оргилуун хөөрлийн хүчээр хувь заяаны итгэл, бишрэлийн галыг асаадаг шүү дээ. Ард түмний, хувь хүний оргилуун сэтгэлийн хөөрөл нухчуулан дарагдахгүй. Харин ч сэргэн дэвжиж, тохиолдох саад бэрхшээлийн эсрэг эрэлхэг зоригтой, тэвчээр хатуужилтай зогсож чадна. Амьдралд хайртай, бадрангуй сэтгэлийн энэ их гэрэл гэгээний хүчээр сэтгэл санааны доройтол, гутрал, гуниг цөхрөл арилдаг шүү дээ.

	Сэтгэлд байдаг нэг зүйл бий. Яруу найраг, түүний сүр хүчинд итгэх, бишрэн дээдлэх миний итгэл үнэмшил бол бурхнаас надад хүртээсэн их хувь, том хишиг юм даа. Үүнд учир жанцан байх шиг: Би угаас шүлэгч. Түүндээ үнэнч хэвээр үлдсэн. Бүхэл амьдралдаа би шүлэгчийн титэмтэй яваагаа мартах ёсгүй. Би баримталж байгаа байр сууриа зөвтгөх, хамгаалах хэрэгтэй. Миний шүлэг зохиолуудад уянгалаг оргилуун хөөрлийн өнгө аяс давамгайлсан цаг мөч байсан. Эдгээрт хүний сайн сайхан сэтгэлийн хайр, элбэрлийн үнсэлт, бас намайг нөмөрч асан хөнгөн гуниг, далд болгоомжлол, хар дарсан зүүд энэ тэр цөм байдаг юм.

	Одоо би арай илүү, цааш нь харах юм сан гэж бодно. Оюун билгийн төгс төгөлдөр, бадрангуй хөөрлийн өмнө бөхийн мөргөмүү. Би амьдралынхаа энэ шугам дээр бат зогсож яруу найргийн увдист жигүүрийг улам дээш өргөж явах хувьтай хүн. Энэ бол яах аргагүй зөв шийдэл гэдэгт итгэнэ. Өнгөрсөн түүх соёлын гэгээрүүлэгч уламжлал, ариусгагч үзэл санаа намайг тэтгэн сэнхрүүлэхдээ өнөө үеийн гал тогоо руу өнгийж, сэтгэлийн шаналал болсон олон асуудалтай халз мөргөлдүүлж байна. Нийгмийн шуурга, олон түмний уур бухимдлыг гагцхүү өрөвдүүлэх гэсэн царайчлал, уян зөөлөн сэтгэлийн хүчээр дарахгүй нь тодорхой. Энд уран билгийн ухааны ялгарал бий. Уянгын дөлгөөн хөөрөл аядуу зөөлөн, арга эвийг хичээх чигтэй байдаг бол оргилуун сэтгэлийн хөөрөл тэсэж ядсан таагүй байдлаа ил тод гарган улаан нүүр тулан тэмцэх сэтгэлгээнд хөтөлнө.

	Ер нь хүний хорвоо амьдралын амин чухал асуудлыг аль болох тэнцвэртэй, тайван дөлгөөн байлгахыг хүсдэг. Эх дэлхийдээ, амьдралд хандсан энэ билигт үг, ариун цагаан сэтгэлийн гэгээн цацлыг, яруу найрагч И. Х. Ф. Холдерлины (1770-1843) хэлсэнчлэн уянгат шүлгийн яруу эгшиглэнгээр мялаах ч багадна.

	Оргилуун хөөрлийн бас нэг онцлог гэвэл хүний сэтгэлийн эмзэглэлийг улам хөвчлөн хүслийн туйлд хүрэх хүслэнг бадрааж үүнийхээ төлөө өөрийгөө төдийгүй бусдыг золиослоход ч бэлэн байдаг. Гэтэл уянгын яруу найраг зохиолынхоо баатрыг энхрийлэн хайрлаж бусдаас харамлах хамгаалах талд байдаг. Зарим үед үүнээс болоод шүлэгчийн дуу хоолой бүдгэрч хаа нэгтээ уусан замхрахад хүрдэг тал ч бий. Ер нь оргилуун хөөрөлд омгорхох дайсан цөөнгүй тохиолдоно. Уянгын халил хүнийг ганцаардуулна. Ганцаардлын замд олсон ханиа магтан дуулахаас харааж зүхэхгүй нь тодорхой. Харин ийм орчин нөхцөлд байгаль хорвоо ч, улс нийгэм ч, аль нэгэн хүн ч цөм шүлэгчийн хань бөгөөд тэд дор бүртээ өөр өөрийн дүр зурагтай, жаргал зовлонтой замын хань бөгөөд хамтран аялагч нар юм. Гэвч тэд нэг зөргөөр хойно урдаа ороод явдаг нь үнэн агаад сонин. Яг эндээс тэд хэн болохыгоо олж таних учиртай. Энэ бүхэн яруу найрагчийн баян тансаг хэл, уран сайхан ухаанаар илэрхийлэгдэх учиртай.

	Оргилуун хөөрөл амьдралын идэвхтэй, өөрөө чухам аль зүгт, хаашаа явж байгаагаа мэдэхийг оролдоно. Харин уянгын халил төлөвхөн байж, эдүгээгийн хийгээд өнгөрсөн зовлон жаргалаа нэгмөсөн хамтад нь амтархахыг эрмэлзэнэ. Энэ бол зан суртахууны элэгдэл ч биш, аливаад ижилхэн мөлгөр, идэвхгүй ханддагийн илрэл ч биш. Юмыг жаахан хажуугийн өнцгөөс харж, хүсэл мөрөөдлөө төсөөлдөг араншин гэж хэлж болно. Оргилуун хөөрлийн хүсэн хүлээж буй зүйлээ илчлэх дохио нь хүртэл тун зангаргатай.

	Дөлгөөн хайр энх амгаланг хүсдэг бол эрчээ авсан сэтгэлийн тэмүүлэл заримдаа хүч хэрэглэхээс ч буцдаггүй. Ийм нөхцөлд уянгын хайрын хөөрөл амьхандаа гэм зэмгүй байж бусдыг энэ байдалд татан оруулахыг үл хүснэ. Түүгээр ч барахгүй сайхан сэтгэлээ хайр дурлалын бурхан тэнгэрээр дүрслэх нь ердийн үзэгдэл байдаг юм. Энэ бүхэндээ хурц ухаан, атаархал зэвүүцлийн үг төдий л хэрэглэхгүй. Харин хамгийн оргил үе, хамгийн халуун цаг тулахад "бүү зогс!" гэдэг тушаалыг өөртөө өгөх тэнхээтэй байдаг. Уянгын халил санаа бодлоо хүчээр тулгахаас зайлж утгын ухагдахуун, ухаарлын замыг эшлэх зарчим барина. Тэр өөрөө амьдралын урсгалаас гадагш хальдаггүй. Гэвч ийм эгзэгтэй, зайлшгүй үе ирэхэд өөр зүйлтэй, жишээ нь улс төр, нийгэм эдийн засаг, байгаль дэлхийн хямралтай айлсаж эвсэж чадах уу? Ер нь хүний оюун санааны хувьсал, үзэгдэл юмсын утга учрыг тайлахад яруу найраг, түүний хоёр гол чанар хэр оролцоотой вэ? Өнөөгийн өндөрлөгөөс харахад биднээс хамааралгүй аяндаа солигдож буй амьдрал, соёл, өв уламжлал зэрэгт яруу найраг, уянгын халил хэр эрчимтэй хандах бол? Энд германы гүн ухаантан Ц. Ф. Вайцеккерийн (1912-2007) хэлсэн чухал санааг тэмдэглэмээр байна: Бид нийгмийнхээ амьдралыг олон түмний ухаарал сэхээрэл болон уур бухимдлын алинтай ч нийцэхгүй байдлаар хэвшүүлчхээд байна. Өөрөөр хэлбэл, нийгмийн бухимдлыг хий бугшуулан саармагжуулж, ухаарал сэхээрлийн амыг барьдаг болчихжээ.

	Яруу найргийн хөөрөл дунд хааяа инээдэмтэй, гайхмаар мөч анзаарагдах боловч урлагийн энэ том төрөл анги орчин үеийн нийгэм, иргэншлийг илүү ухаалаг тал руу чиглүүлэхэд багагүй хувь нэмэр оруулж байгаа гэж хэлж болно. Жишээлбэл, техникийн дэвшил, хөгжлийн шинэ үе урагшилж буй өнөө үед урлагт нүүрлээд байгаа хоосон маяглал, элдэв хийрхлийг орхиж байгаль дэлхий, ахуй амьдралын зөн билэг, бодит зүй тогтлыг өөрөөр, өөрийнхөө нүдээр харж буйг олзуурхаж байна. Энэ бүхэн нөгөө бидний ажаад тоймлоод байгаа хэт амгалан, тавтир сулхан сэтгэлгээ, сэтгэлийн яаралд сэхээрлийн салхи оруулах нь дамжиггүй. Эрч хүчтэй техникийн дэвшил, өргөн далайцтай соёлын хувьсгал манай урагшлах зам, сэтгэлийн тэмүүллийг жигүүрлэн өгч байна. Нөгөө талаар бидэнд байгаа сайн сайхан зүйлсийн хажуугаар сүүдэртэй, саад бэрхшээл тарих юм багагүй байна. Ийм гаж үзэгдэл нь хөгжил эрчимжиж, урлаг соёлын амьдрал өргөн чөлөөтэй болохын хэрээр нэлээд газар авах төлөвтэй.

	Нийгэм, соёлын түүхээс үзвэл хүмүүсийн сэтгэлгээний түвшин тухайн цаг үетэй харьцуулахаар янз бүр, аль нэгэн үзэл бодлын эрхшээл нөлөө давамгайлж байсан нь мэдрэгддэг. Энэ байдал урлаг утга зохиолд ч ул мөрөө үлдээж ирсэн байна. Сайн сайхныг хүсэн мөрөөдөх яруу найргийн нэг урсгал байхад түүний зэргэлдээ юунд ч захирагдахыг хүсээгүй галзуу тэмүүлэл илэрч байдаг. Тэр нь хүний оюун бодлыг эзэмдэх, эд баялагт шунах, хайр дурлалаар дөрөөлж санасандаа хүрэх гэсэн атгаг санаа, далд мөрөөдлийн хэлбэртэй байх юм. Эдгээр ээдрээтэй асуудлыг нийгмийн сэтгэл санаа, үзэл баримтлалын үүднээс зохицуулах, засаж залруулахад яруу найраг өвөрмөц байр суурь эзэлнэ. Хүний сэтгэлийн жолоог яруу найргийн хүч, ид шид, уран үгийн цалмаар бугуйлдах урлагийн тухай, нөгөө талаас нь, английн эрдэмтэн Е. Ф. Шумахер (1911-1970)."Хоргомч сэтгэл, атаа жөтөөндөө хөтлөгдсөн хүн юмсыг бодитойгоор ухаарах чадвараа алддаг, эсвэл юмыг бүхэлд нь баримжаагаар ойлгох байдалтай болдог бөгөөд тийм хүний амжилт нь чухамдаа бүтэлгүйтэл байдаг. Хэрэв хүй хамтлагууд бүхэлдээ ийм гэмээр халдварлавал тэд өдөр тутмын амьдралынхаа хамгийн энгийн асуудлыг ч улам бүр шийдэх чадваргүй гайхмаар байдалд гарцаагүй хүрнэ" гэж хэлсэн байдаг билээ.

	Одоо уянгын яруу найрагт шинэ, өөдрөг үнэлэмж хэрэгтэй гэж олон зохиолч ярих болов. Уран зохиол, урлагийн бүтээл, түүний нэг том хэлбэр болох яруу найраг бодит ертөнцтэй амин холбоотой байж хүний дотоод сэтгэлийн гүн дэх далд нууцад нэвтэрч чадна. Ийм замаар тууштай явбал байгаль хорвоотой тэрсэлдэн түүний тойргийн гадна зогсож буй хоосон сэтгэлгээнээс ангижрах биз? Хүмүүн заяанд нэгэнтээ бий болсон сэтгэлийн дэнэмхийрэл, үл ханах шунал зэргийг оюун билгийн ур ухаан, хүсэл мөрөөдлийн дээд сайхан чанараар сольж болох ямар хүч, хаана байна вэ? Яг ийм асуудалтай халз тулгарсан уянгын яруу найраг юу хэлэх бол? Энэ талаар Хейдеггерийн зөгнөл, дэвшүүлсэн санаа хэр зэрэг бодитой вэ? Бидний хүсэмжлэн хүлээж буй итгэлийн гал хэр эрчтэй, утга төгөлдөр цоглог асах бол?

	Ерөөс уянгын яруу найраг юуны түрүүнд хариу нэхсэн нийгмийн асуудлуудыг хүч хэрэглэх аргаар, засгийн эрхийн төлөөх тэмцлээр, улс төр, эдийн засгийн заль мэхээр, техникийн хүч чадлаар, зориуд зохиосон дэг журмаар, эсвэл махчлан зовоох үйлдлээр, дутуу дулимаг бодолд хүлээстэй муйхар ухаанаар шийдэхийг урьдал болгодог хүсэл хяслын эсрэг туйл болж байгаагүй гэж үү? Нийгмийн тогтолцооны талаас авч үзвэл дээрх асуулт бүр нь хүн, байгалийг эзэмдэх замаар ашиг сонирхлоо биелүүлэх гэсэн муу санаа, оюуны доройтлын эсрэг үзлийн тусгал, зөв оносон хариулт нь мөн гэмээр засаглал ашиг сонирхлынхоо төлөө дарангуйлагч хэрэгсэл, системээ улам боловсронгуй болгох нь ард түмний хувь заяатай зөрчилдөх бөгөөд хэрэг дээрээ хорон санааны уршгийг тарих нь тодорхой. Хэрэв ийм явдлыг ил далд дэмжих, ямар ч үнээр хамаагүй хамгаалахад хүрвэл энэ бүхнээс хүний нэр төр, хүмүүс хоорондын харилцааны соёл, зан суртахуун болон материаллаг аж байдлын нөхөгдөшгүй гарз учрах болно. Хомхой бодол, атаа жөтөө, муу санаа бүр бусдыг хүчээр дарах, эзлэн түрэмгийлэх, мөлжих бодлогын эх үүсвэр болдгийг олон түмэн ухаарч, түүнтэй үргэлжийн эвлэршгүй байдалд байдаг нь сайн хэрэг. Гэвч зөвхөн ухаарч мэдэх, хүлцэнгүй харахыг яалтай билээ. Засгийн эрх мэдлийг зөнд нь тавьж, түүний салаа салбарууд хувь хүний эрх, эрх чөлөөнд халдах зэрэг бусармаг явдлыг даамжруулахгүйн тулд оюуны хийгээд ухамсрын цог хийморийг бадруулж, жинхэнэ утгаар нь "зүрх тархиараа" хувьсгал хийх хэрэгтэй бус уу. Энд буй уянгын хөөрөл, яруу найргийн онгодоор далавчлан би ямар нэгэн улс төрийн хүч бий болгох, эсвэл улс төрийн зэвсэг бэлдэхийг уриалаагүй гэдгээ хэлье. Урлагийг, тэр тусмаа яруу найргийг түүний өвөрмөц, нэн чухал амин үүрэг зорилгоос нь салгаж, хөндлөнгийн эрх ашигт үйлчлүүлэх гэсэн оролдлого бүхэн гэмт явдал болох учиртай.

	Оюун билгийн ундраа болсон уянгын халил нь яруу найраг, шүлгийн онгодыг дуудагч ховор авьяас билгийн дээж мөн. Иймээс урлаг соёлын амьдрал, нийгмийн хөгжлийн уянгалаг, бадруун сэтгэлгээнд өөрийн тод ул мөрийг үлдээж ирсэн байна. Соёл, урлаг, ухамсар өргөжин тэлж буй өнөө үед яруу эгшиглэнгийн дээд дөл уянгын халил, бүтээлч сэтгэлгээний онгод бараг хүн бүхний дотоод ертөнц рүү өнгийж улс төрийн тоглоомынхонд аюулын харанга дэлдэж байдаг нь бахдууштай.

	Уянгын оргилуун хөөрөл уран үгийн чуулгад ид шидийн гайхамшгийг авчрах бүрдээ зохиолчийн зүрхийг тэнгэрлэг оюунаар мялааж сэтгэл зүтгэлд нь урам хайрладаг билээ. Энэ бүхний гэгээ гэрэлд уншигч, сонсогчдын ариун нандин хайр, ааль авир сэргэн гэгээрч тэлдэг юм. Ингэснээр хүмүүсийг "хүсэл зоригоо амгалан түвшин болгох, гэрэл гэгээг эгээрэх" чадвар, тэмүүлэлтэй болоход ач тусаа өгнө. Энэ бол далд бясалгал лугаа адил "олж мэдэхүй болон бодит байдлыг тусган хүлээж авах сургууль" болох юм. (Ц. Ф. Вайцеккер). Харин соёл, урлагийн төрөл зүйл бүрд уянгын энэ нарийн увдис төдийлөн адил эрч хүчтэй тодордоггүйг тэмдэглэх нь зүйтэй.

	Нөгөө талаар зөвхөн өнгөрсөн үе, уламжлалаа хэт дөвийлгөн бишрэх, дуурайх явдал сэтгэлгээний уран сайхны өрнөл, уянгын халилын хурц үзүүрийг мохоож болохыг анхаарууштай. Ийм байдал нь асуудлын мөн чанарыг олж харалгүй аар саархан юманд саатах, хууртахад хүргэнэ. Нэгэнт иймэрхүү цагаан солиорол үүсвэл түүнийг засаж залруулах, эрүүл ухааны голдиролд оруулах үүрэг өнөөгийн уран бүтээлчид, соёл иргэншилд ногдох ёстой. Дээрх үүрэг зорилгын нэлээд хэсэг нь яруу найраг, түүний уянгын их хүч чадал, урлан бүтээх, хөгжөөн хөтлөх авьяас билигт ногдоно гэж мөхөс би бодно.

	Яруу тунгалаг, цэцэн мэргэн оюун ухаан, хайр дурлалын өвөрмөц нандин салхи зэрэг үлээж байвал өнөөгийн соёл урлагт шинэ үр шим хайрлахын зэрэгцээ ач холбогдол нь дээшлэх болно. Юу гэвэл, энэ хоёр гол багана бие биеийг дэмжин тэтгэж амьд шүтэлцээ үүсгэдэг бөгөөд амьдралд урам, гэгээ гэрэл нэмдэг. Чухамхүү ийм баталгаа бий болсон нөхцөлд урлаг соёлын билгүүн хийморь, өгөөмөр түгээмэл хүч, хувиршгүй чанар өндөр түвшинд байна.

	Эцэст нь энд нэг зүйлийг тодотгоё. Зөвхөн хүмүүн Таны чин сэтгэлийн угаас бадарсан оргилуун хөөрөл, уянгын онгодоос л энэрэл хайр, итгэл үнэмшил, харилцааны гүн ойлголцол, бие биеэ ивээн дэмжих ариун хүсэл ургаж нахиална гэдгийг давтан хэлмээр байна. Үүнд: Оюун ухааны оргилд хүрэх, оршин байхын гол хөдөлгүүр нь ариун хайр дурлал гэж Ц. Ф. Вайцеккер маш итгэлтэй хариулсан байна. Өөрийн сүүдрээс өндөр байж, бодит үнэнийг сэтгэлээсээ хайрлан шударга, ухаалаг зүрх тархитай явбал чухамдаа жаргалын орон Аркади руу дуу аялаад буцахтай адилхан юм даа. Би бодит үнэнтэй, миний ойлголт хорвоо ертөнцтэй чухам юугаар холбоотойг зөв олж харахгүй бол итгэлцэл, эвлэрлийн уур амьсгал бүрхэг тэнгэр мэт байх биз.

	Бусдын дарамтыг үл тэвчин одоо байгаа болон цаашид байх тавилантай бүхний хоорондын зөрчил тэмцлийг хааж боолгүй, тэр ч бүү хэл түрэмгийлэгч хүч, улс төр, ёс суртахууны төлөөллийг нэгэн ширээнд суулгах ухаалаг чин эрмэлзлийг яруу найргийн оргилуун сэтгэлийн хөөрөл таалж таашаахгүй гэх нь ямар ч утгагүй, ердийн тэнэглэл болно.

	Уянгын эгшиглэн, яруу найргийн онгод, бидний сэтгэлийн хөөрөл үргэлжид мөнхрөх болтугай. Энэ гайхамшгийг бүтээгч нь яруу найраг, түүний эзэд, бидний оюун билэг билээ.

	Эдгээр бодол санааг шүтэн бишрэгч би яруу найрагт бие сэтгэлээ зориулан төрөлх аашаараа шүлэгч байх хоёргүй хүслийн сонголт хийсэн юм.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

